
Кирисиў 
 

 
             Қарақалпақ халық шайыры, Өзбекстан халық жыршысы, Бердақ атындағы  
мәмлекетлик сыйлықтың лауреаты  Садық Нурымбетовтың туўылғанына усы жылы 
120 жыл толады. Мине усы мунәсибет пенен бул сәне республикамыздың  барлық 
жерлеринде кең түрде  белгиленбекте. Бизиң Мәлимлеме - китапхана орайында да 
бул сәнеге бағышланып бир қанша ис илажлар алып барылып атыр. Мысал ушын 
әдебий ҳәм ушырасыў кешелери өткерилип, китап көргизбелери қойылмақта. Ал 
Мағлыўмат-библиография хызмети тәрепинен болса жазыўшының өмири ҳәм 
дөретиўшилик хызметине қызығыўшы  әдебиятшы алымлар, муғаллимлер, студент 
жаслар ушын әдебиятлардың усыныў дизими дүзилип отыр. 
              

  Бул усыныў дизим 3 бөлимнен ибарат: 
 

1. Садық Нурымбетовтың өмири ҳәм дөретиўшилик хызмети. 
2. Садық Нурымбетовтың шығармалары. 
3. Садық Нурымбетов ҳәм оның шығармалары ҳаққында. 

 

 
  

  Садық Нурымбетовтың өмири 
ҳәм дөретиўшилик хызмети. 

    
 
 

 Қарақалпақ әдебиятының ең ири ўәкиллериниң бири белгили шайыр Садық 
Нурымбетов 1900 –жылы бурынғы Шымбай уезди  «Жаңа базар» волостлығында 
ҳәзирги Кегейли районы аймағында туўылады. Шайыр балалық жылларында 
революцияға шекемги барлық қарақалпақ мийнеткешлери басынан өткерген аўыр 
турмысты кеширеди. Садық жети жасына келгенде әкеси дүньядан өтеди. Күн 
көриси қыйын болғанлықтан әкесиниң туўысқан иниси Сыдықтың қолында 
тәрбияланады. Ол Садықты  аўылдағы мектепке береди. Садық ол жерде саўатын 
ашқаннан соң, көркем сөзге қызығыўшылығы  күшейеди. Адамлардан халық  
қосықларын ҳәм гүрриңлерди қызығып тыңлайды. Инисиниң талантын сезген 
Сыдық шайыр той мерекелерге барса,  қалдырмай алып жүреди. Оның 
шайырлығының өсиўине де Сыдық шайыр көп жәрдемлеседи. Мудамы ол инисине 
халықлық шығарма жазыўды, жазған қосығын қағазға қарамай айтыўды, ядлаўды 
үйреткен.  
 Садық Нурымбетов жас ўақытларында өзиниң заманласларына арнап көп 
қосықларды жазады. Мысалы: Сол жыллары елдеги жәмийетлик өзгерислерге 
байланыслы «Даўыт көл» (1919), ҳаял-қызларға болған феодаллық қатнасықты 
сүўретлеўши «Тиллахан» (1920)  қосықларын жазған болса,  «Көк шийел», 



«Жаңаберген» «Суў алма», «Қутлы болсын айтаман», «Перзентим», «Радио ҳаўазы», 
«Шымбайдың», «Шарўалар», «Дана батыр», «Жаслар ҳаўазы», «Бизиң Ўатан»  
қосықлары халықтың турмысын сәўлелендирди. 

 Шайыр өз дөретиўшилигинде көбирек юмор ҳәм сатиралық шығармаларды 
басым қолланды: «Ат саўдасындағы алдаўшыларға қарсы», «Жалқаўларға», 
«Өгизлерден хабарың жоқ», «Трактор ҳәм кетпен», «Күш – көликлерден арза», 
«Мәспамбеттиң түси», «Порханлар» шығармалары да өткир сатиралық 
шығармалардан болды. Урыс жылларында душпанға қарсы гүреске шақырыўшы  
мазмундағы ҳәм жаўынгерлердиң фронттағы қаҳарманлықларын жырлаўшы  
«Батырлық», «Перзентим», «Инимниң хаты», «Өтеш батыр», «Бизиң Ўатан», 
«Жеңимпаз халық», «Батырлар алға» шығармаларын дөретти.  

Шайыр урыстан кейинги жыллары көлемли шығармалар жазыўға бел байлады. 
Олардан 1949 жылы жазылған «Бахтияр» дәстаны, «Бердақ», «Қамары» «Теңизде», 
«Зарымбеттиң ғабырысы» поэмалары есапланады. 
 Шайырдың дөретиўшилик хызмети  тек ғана қарақалпақ әдебиятының табысы 
болып қалмастан, пүткил туўысқан халықлар әдебиятының бай ғәзийнесине 
қосылған үлкен үлес болып  отыр. Оған усы мийнетлери ушын 1942 жылы 
Қарақалпақ халық шайыры, 1957 жылы Өзбекстан халық жыршысы деген ҳүрметли  
атақлар берилди. Ол  «Мийнет Қызыл байрақ» ордени, еки рет «Ҳүрмет белгиси» 
ордени менен сыйлықланды. Бир неше  мәрте ҳүрмет грамоталарын алыўға миясар 
болды. 1968 жылы «Ханаласлар» дәстаны ушын Бердақ атындағы  мәмлекетлик 
сыйлығы берилди. 

Солай етип Садық Нурымбетов қарақалпақ әдебиятының пайда болыўы, 
қәлиплесиў ҳәм раўажланыўына өзиниң көп санлы қосықлары, поэма ҳәм 
дәстанлары менен үлес қосқан талантлы шайырлардың бири болып әдебиятымыз 
тарийхынан орын алды. 

 
  
 

      Садық Нурымбетовтың шығармалары. 

